
TÍÐINDI

Áki Bertholdsen

–  Vit eru farin undir 
tilgongdina at útvega 
okkum eitt nýtt sjúk­
lingahotell í Tórshavn.

Tað sigur Kaj Leo 
Holm Johannesen, lands­
stýrismaður í heilsu­
málum.

Núverandi Hotell 
Tórshavn í Keypmanna­
havn varð útvegað í 2011, 
men síðani er talið á 
sjúklingum, og avvarð­
andi, sum verða sendir á 
sjúkrahús í Keypmanna­
havn, og har um vegir, 
munandi økt.

Og nú er sjúklinga­
hotellið longu ov lítið og 

undir øllum umstøðum 
letur tað seg ikki gera at 
núverandi støða heldur 
fram leingi afturat.

Greiður yvir 
trupulleikan
Kaj Leo Holm Johannesen 
sigur, at hann er greiður 
yvir trupulleikan og í tí 
sambandi er hann farin 
undir undir eina tilgongd 
fram ímóti at útvega eitt 
nýtt sjúklingahotell.

Hann sigur, at í hesum 
sambandi verður hugsað 
um at útvega eitt nýtt 
hotell, antin til leigu, ella 
til keyps.

Men hann sigur, at 
ein máti at bøta um 

trupulleikan –  í hvussu 
er fyribils – er, at kanna 
møguleikarnar fyri at 
avlasta núverandi hotell.

Hann sigur, at sjúk­
lingar, sum heldur vilja 
gista á øðrum hotellum, 
enn á sjúklingahotelli­
num, fáa eitt ískoyti upp 
á 200 krónur um dagin til 
tað.

–  Ein 200-krónuseðil 
røkkur ikki langt í dag­
sins samfelagi, so ein 
spurningur er um tað 
er ein loysn at hækka 
ískoytið, kanska upp í 
500 krónur, sigur lands­
stýrismaðurin.

Hann heldur, at tað 
kundi fingið sjúklingar, 

sum kanska ikki eru so 
álvarsliga sjúkir, heldur 
at valt sær aðrar gisting­
armøguleikar enn at gist 
á Hotell Tórshavn. Og í 
sama viðfangi hevði úrs­
litið so verðið, at betri 
pláss er á sjálvum sjúk­
lingahotellinum.

Men landsstýris­
maðurin heldir, at sama, 
hvat vit gera fyri at bøta 
um trupulleikan, slepst 
ikki undan at vit út­
vega eitt nýtt hotell hesi 
næstu, heilt fáu árini 
við tí vøkstri, sum hevur 
verið í talinum á sjúk­
lingum, sum verða sendir 
uttanlands.

Spurningurin er so um 
tað skal vera eitt størri 
hotell, ella eitt hotell 
afturat, sigur hann. Og 
hann leggur afturat, at í 
summar ætlar ætlar hann 
at hava fingið greiði á, 

hvussu farast skal fram.
– Hetta er ein út­

reiðsla, vit ikki, undir 
nøkrum umstøðum, 
sleppa undan, tí er ikki 
pláss fyri sjúklinum á 
Hotell Tórshavn, hava vit 
skyldu at útvega teimum 
innivist á øðrum hotell­
um, sigur Kaj Leo Holm 
Johannesen.

Sjálvur ivast hann 
heldur ikki í, at tað verður 
politiskt undirtøka fyri tí.

– Taka vit okkum ikki 
av okkara veikastu sjúk­

lingum, kunnu vit illa 
kalla okkum eitt væl­
ferðarsamfelag, heldur 
landsstýrismaðurin.

Kaj Leo Holm Johanne­
sen ivast heldur ikki í, at 
møguleikarnir eru fyri at 
útvega eitt nýtt hotell.

–  Beinanvegin ein 
statskassi, ella ein lands­
kassi, fer at leita eftir ein­
um bygningi, er stórur 
áhugi fyri at sleppa 
framat at leiga út, sigur 
hann.

Bøndurnir kring landið 
skulu ikki hava einkar­
rætt upp á at skipa fyri 
ferðavinnu í føroysku 
náttúruni.

Tað Ferðavinnufelag 
Føroya, nú arbeitt verður 
við at seta reglur í gildi 
fyri hvussu ferðavinnan 
í føroysku náttúruni skal 
skipast.

Arbeiðið verður liðugt 
í summar og so verður 
uppskot lagt fyri Løg­
tingið eftir ólavsøku.

F e rð av i n n u f e l a g i ð 
heldur, at tað verður 
neyðugt at hava kapping 
um at hava so góð tilboð 
til ferðavinnuna sum 
gjørligt og tí skal tað 
ikki bara vera hvør ein­

staki bóndi sjálvur, sum 
sleppur at skipa fyri út­
ferðum.

Tvørtur ímóti heldur 
felagið, at bøndur skulu 
ikki sleppa at krevja gjald 
frá ferðafólki yvirhøvur, 
uttan so at teir eisini 
veita eina tænastu aftur 
fyri. 

Samstundis heldur 

Ferðavinnufelagið eisini, 
at øll hesi gjaldsportrini, 
sum eru kring landið, 
skulu burtur aftur.

– Tað er dýrt at ferðast 
til Føroya og skulu ferða­
fólk harafturat rinda al­
skyns gjøld í Føroyum, 
tekur tað kappingarførið 
frá okkum, samstundis 
sum at vit missa okkara 
sjarmu sum ferðamál, 
heldur Ferðavinnufelag­
ið.

Tey mæla til, at vit 
fáa eina einfalda skipan, 
sum verður galdandi fyri 
alt landið. Og ein loysn 

kann vera, at ferðafólk 
kunna keypa sær eitt 
náttúrupass, tá ið tey 
koma til Føroya, og so er 
tað galdandi allastaðni.

Og ein partur av inn­
tøkunum av ferðavinnuni 
skulu brúkast til náttúru­
vernd og menning, leggur 
felagið afturat

F e rð av i n n u f e l a g i ð 
heldur, at nýggja reglu­
gerðin skal tryggja, at 
fólk hava rætt til at ganga 
í fjøllunum. Men felag­
ið hevur einki ímóti, at 
ferðafólkatalið verður av­
markað í ávísum økjum, 

har náttúran ikki tolir 
tað. 

Tí heldur Ferðavinnu­
felagið, at Føroyar kunnu 
býtast sundur í tríggjar 
sonur: 

-   Sona 1: kundi verið 
tjóðarlundir við nógvum 
avmarkingum.

-   Sona 2: kundi verið 
øki, har ferðaleiðari er 
eitt krav av trygdarávum.

-   Sona 3: kundi verið 
trygg øki, har øll hava 
frítt at fara.

Fara at útvega nýtt Hotell 
Tórshavn í Keypmannahavn
SJÚKLINGAHOTELL Verandi hotell Tórshavn í Keyp­
mannahavn er longu ov lítið og tí mugu vit finna eina 
aðra loysn, sigur landsstýrismaðurin í heilsumálum

Bøndur skulu ikki sleppa at 
taka pengar frá ferðafólki

Taka vit okkum ikki 
av okkara veikastu 
sjúklingum, kunnu vit illa 
kalla okkum eitt 
vælferðarsamfelag

SLEPPA IKKI UNDAN
Vit sleppa ikki undan at útvega eitt 

nýtt hotell hesi næstu, heilt fáu árini, 
sigur Kaj Leo Holm Johannesen, 

landsstýrismaður í heilsumálum


